
Ɗerewel ana
Piyer

sə vindemə slala cew awan
Aɗakay way pə deftere a anan
Piyer a vinde ɗerewel a anan anga egliz azar

aya, ɗo maja'am a Mbərom mungwalay aya tə
njəkak atan ataya awan. Ɗo maja'am a Mbərom
mungwalay ataya tinen apan ti cəce, Yesu a may
bəse bay nə angamaw. Piyer a ja na ̀, lele sə
pərahan azar ana ̀ atətak way a Yesu, kawa ana
Apasay Cəncan a sə ɗakan atan anan ata awan.
Yesu nə kà gak munok bay. A nan aɗəka na ̀, ɗo
ahay tâ yam pə ines a tinen aday.

Nga sa 'am ahay
Angazlay saray a ̀ ɗiɗek aMbərom inde (1.1-21)
Ɗo sə tətakanananmungwalayana ̀ ɗoahay (2.1-
22)

Liven zek lele, Yesu winen apan i may (3.1-18)

Aja 'am
1 Sə vindek ayak ɗerewel a anan nə nen Simon

Piyer. Nen ɓile ana Yesu Almasihu aday ɗomaslan
anahan re. Nə vindek ikwen ayak anà kwanay ɗo
sa njaɗ sa ɗaf apan nga kawa manay a re ataya
awan. Wita nə way lele awan anga kwanay, lele
anga manay a re. A təra matanan, anga Yesu
Almasihu nə winen ɗo ɗiɗek awan. Winen nə
Mbərom, aday winen ɗo a sa tam mənuko a re.
2SumoraMbərom tə zayanahana ̂ zəgahak ikwen,

kawa ana kwanay sə zəga anan sa san Mbərom tə
Yesu Almasihu Bahay amənuko ata re.

Anjahay a kwanay â təra kawa ana Yesu Al-
masihu

3 Yesu Almasihu a varak uko cəveɗ sa san anan
Mbərom, ɗo sə ngamak uko ata, anga aday ɗə̂
njahay a ̀mazlaɓ anahan inde, ɗâ njaɗ sa zla kawa
ananahanakutok. Anga ɗa sanananzle ataawan,
kə̀ varak uko way a mənuko sa gan may ataya
fok tə məgala anahan məduwen ata awan, anga
aday ɗa ̂ njaɗ sifa sa ndav bay, ɗə̂ njahay kawa
sa zlan a ̀ nga ana ̀ Mbərom. 4 Tə cəveɗ ata kutok,
kə̀ varak uko magwagway sə zalay way ahay fok,
kawa anahan a sə zlapak uko anan kurre i varak
uko ata awan. Way ataya nə, way lele aya anga
mənuko. A ga matanan nà, anga ka sak a njiɗen
anan way ataya kutok nà, ata ki təmen pə way sə
daliyugo ahay wa, way mbala ana ɗo ahay sa ga
apan iɗeatayaawan, adayanjahayakwanay i təra
kərtek tə anaMbərom.

5Anga nan kutok, genməgala lele. Kə ɗəfen nga
pə Yesu Almasihu coy na ̀, zlen azla lele kutok. Ki
zlen azla lele coy na ̀, jipen anan apan asanway pə
Mbərom re. 6 Kə sənen way pə Mbərom lele coy
na ̀, jipen anan apan asan nga lele re. Kə sənen
nga lele coy na ̀, səmen anan ana ̀way ahay fok. Kə
səmenananana ̀wayahay fokcoyna ̀, zlenkawasa
zlan a ̀ nga anà Mbərom a kutok. 7Ki zlen kawa sa
zlana ̀ngaa ̀Mbəromcoyna ̀, tərenananana ̀mərak
ahay ɗo lele aya awan. Kə təren ɗo lele aya anà
mərak ahay coy na ̀, asan zek a ̂ ga inde à wulen a
kwanay tə ɗo ahay fok. 8 Ki gen anan way ataya
matanan pac pac cəna, asan way a kwanay pə

Bahay a mənuko Yesu Almasihu i təra way kəriya
bay. Mer su way a Mbərom a ̀ alay a kwanay inde
ataya ti zla nəpa 'ampa 'am lele. 9Əna ɗo sa gaway
ataya itəbayatana ̀, tinenkawa ɗohurof ayaawan,
tə canan anà way ahay lele kula itəbay. Mbərom
kə̀ pəsek atan anan ines a tinen ahay ɗukwen, tə
mbəɗəkek anan a ̀ nga wa kwakwa coy.

10Anga nan kutok, mərak uno ahay, genməgala
lele anga Mbərom a ngamak ikwen aday a walay
kwanay nà, anga aday ki ̂ gen matanan. Ata ki
zluwen pə cəveɗ sə pərahan azar ana ̀ winen a wa
itəbay. 11 Mbərom i varak ikwen cəveɗ sa zla à
bahay ana Bahay a mənuko Yesu Almasihu inde,
i təma kwanay lele, winen ɗo sa tam mənuko.
Bahay anahan a nə i ga inde hwiya pa sə viyviya
awan.

12 Anga nan kutok, kwa a ̂ ga nə kə sənen way
ataya zle coy aday kə njihen njənjan a ̀ way a
kwanay sə tətakay ahay ataya inde na ̀, ni pərahan
ayak azar sa mak ikwen anan way ataya a ̀ sləmay
inde. 13A ̀ alay a nen tə sifa a mba cəna, na wa lele
nə na ̂ mak ikwen anan way ataya a ̀ sləmay inde,
anga aday kə̂ təren ɗo mə pəɗek aya hwiya. 14Na
san zle, ni macway uno bəse coy, kawa ana Bahay
a mənuko Yesu Almasihu sə ɗuko anan a ̀ alay ata,
ata awan. 15 Nə rəzlen a ̀ nga wa matanan həna
na ̀, anga aday a ̀ alay a nen inde sabay ata ɗukwen,
way ataya tâ mak ikwen ahay a ̀ nga inde hwiya.

Piyer a canan ana ̀mazlaɓ ana Yesu Almasihu
16 À alay ata nà, mə ɗakak ikwen anan coy,

Bahay a mənuko Yesu Almasihu a nay ahay pə
daliyugo tə məgala anahan a nə kəkəmaw. Ma ja

matanan ata na ̀, mə təker 'am sə guvugo ahay bay,
'am su ɗo zənzen a bay re. Əna mə canan anà
mazlaɓ anahan a nə tə iɗe a manay awan. 17 À
alay ana Bəbay anahan Mbərom sə varan anan
mazlaɓ məduwen ata na ̀, manay inde a ̀ man ata
awan. Mbərom Bahay sə mazlaɓ məduwen ata, a
wa: «Həna anan na ̀, wan uno, ləliwe uno awan.
Nə taslay mivel bayak a nə tə winen awan.» 18 À
alay a manay a ̀ ɓəzlom cəncan a tatə Yesu ata na ̀,
mə sləne dungo a ndəray ahay à mburom wa tə
sləmay a manay awan.* 19 Anga nan kutok, ma
san zle, way ana ɗomaja'am aMbərom sa ja ataya
na ̀, ɗiɗek aya awan. Lele a na ̀, gen anan nga anà
'am a tinen ahay, anga tə tərak kawa uko sə lalam
sa dav a ̀ luvon inde ata awan, aday, iɗe i saa cəɗe
na ̀, jiyjay sə bəmtay, kawa sa ja na ̀, Almasihu, i sa
dav a ̀mivel a kwanay inde. 20Abaykə̂ sənenwaya
həna anan aday nə lele: Ɗowan inde saamba apan
sə ɗakay anan 'amana ɗomaja'amaMbəromahay
ta nga anahan à Deftere a Mbərom wa na ̀, ibay.
21Anga ɗowan sa ma anan 'am a Mbərom anga a
zlan a ̀ nga na ̀, ibay. Əna Apasay Cəncan a a varan
atanməgala sama anan 'am aMbərom aya kutok,
kawa anahan a sa jan atan ata awan.

2
Ɗo sə tətakan anan mungwalay anà ɗo ahay

ataya awan
1Kwakwaata ɗukwenna ̀, ɗomaja'amaMbərom

mungwalay aya a ̀ wulen su ɗo a Mbərom ahay
inde. A ̀ wulen a kwanay azanan ɗukwen, miter

* 1:18 Ca pəMata 17.1-5; Markus 9.2-7; Lukas 9.28-35.

mungwalay aya ti ga inde re. Ti ləlakay zek tə akar,
ti tətakan anan way mungwalay aya sə lize anan
ɗo ahay, aday ti məman anan sə pərahan azar anà
Bahay a mənuko sa tam atan ata awan. Natiya ti
gəɓan ahay anà nga a tinen nə sariya sə lize atan
bəse ata awan. 2Ɗo ahay bayak a ti pərahan atan
azar a ̀ cəveɗ sə sədœk a tinen inde. Anga azla a
tinen ata awan, ɗo ahay ti təra anan cəveɗ sə ɗiɗek
a ̀məndak. 3Miter səmungwalay ataya ta ganmay
ana ̀way sə ɗo ahay təmindel. Anga nan, ti tətakak
ikwen anan na ̀, way mungwalay aya aday sa njaɗ
anan magwagway. Əna sariya a tinen a nə mə
lavay zek a kwakwa coy. Ɗəce i tan atan à nga, ti
lize bəse kwayan'a.

4Kwa maslay a Mbərom a sa ga ines a kwakwa
ataya ɗukwen, Mbərom kə̀ julœk atan cara bay,
əna kə̀ larak atan a ̀məke inde, ì iɗe zənzen a inde.
Tinen mə dərazl aya à man ata hus pə luvon saa
gan atan sariya a tinen. 5 Mbərom kə̀ mbəsakak
anan daliyugo lelibay a kwakwa ata bay re, əna
kə̀ lizek anan wa ɗo sa ngam sə ɗəfan apan itəbay
ataya tə a'am. Mbərom a tam wa na ̀, Nuhu ɗo sə
ɗakay anan ɗiɗek a Mbərom, winen tu ɗo su doh
anahan ahay ɗəkɗek cuwɓe.*

6Mbəromata kərtek a, ka ̀ gak anan sariya təuko
ana ̀wulen su doh ana atə Sodoma tə Gomora.† Kə̀
tərak atan rəɓa, anga aday ɗo sə sədœk ahay fok ta ̂
ca apan, saa njaɗ atan nə way ata re. 7 À alay ata
ite, Mbərom a tam wa na ̀, Ludu, ɗo sə ɗiɗek. Ɗo sə
sədœk ahay ta sak anan lirew nə bayak awan, tə
anjahay a tinen a lelibay ata re. 8Ludu, ɗo ɗiɗek a,

* 2:5 CapəLaataanooji 6.1 - 7.24. † 2:6 CapəLaataanooji 19.24.

kə̀ njahak a ̀wulen a tinen, aday pac pac kə̀ canak
atan, kə̀ slənek way a tinen a sa ga lelibay ataya
fok, kə̀ bənak anan mbiyeɗ a ̀ mivel inde bayak
awan.

9Natiya kutok, Bahay a mənuko Mbərom na ̀, a
sansa tamananɗoanahan leleataya àɗəcea tinen
ahay wa, aday a san sa gan nga ana ̀ ɗo lelibay
ataya anga aday i kəta atan pə luvon sə sariya
anahan re. 10Mə zakay a na ̀, Mbərom i san sə kəta
anan ɗo sa gauborpəwaysi zekahay lelibayataya
kutok re. Tinen ɗukwen ti kəɗey anan mazlaɓ a
Mbərom.
Miter sə mungwalay ataya nà, tə jəjar itəbay.

Tinenapan tihəranngaanà zek, ti kəɗeyananway
sə mazlaɓ ahay a ̀ bagəbaga mburom, ti gənahan
atan re. 11 Kwa maslay a Mbərom ahay sə zalay
miteramungwalayataya təməgalaatayaɗukwen,
tə gənahan ana ̀ way a tə mazlaɓ ataya pa 'am
a Mbərom à mburom bay re. 12 Əna ɗo ataya
na ̀, tə pərahak anan azar ana ̀ zlay si zek a tinen
kawa way sə kiɓe ahay aday tinen mə wahay aya
ɗukwen anga sa ban, sa vaɗ ataya awan. Tinen
apan ti gənahan anà way aday tinen a ta san bay
ata awan. Mbərom i lize atan ɗukwen kawa way
sə kiɓe aya re. 13 I man atan anan na ̀, way a tinen
sa san lirewana ̀ ɗoahayata awan. Tinenna ̀, tinen
apan ti taslaymivel sa ga sədœk pa 'am sə ɗo ahay.
Tinen apan ti pa way pə kərtek a tə kwanay na ̀, ti
taslaymivel sa van nga anà ɗo ahay aɗəka. Wuna,
anjahay a kwanay tə tinen ata a ga waray. 14 Ta
gan may təmindel cəna, sə zəzor uwar ahay, ta ya
nga sa ga ines itəbay re. Tinen apan ti ləlak anan
ɗo bəle aya à ɓalay a tinen inde. Mivel a tinen

kə̀ sənak anan zek tə ubor sə way ahay. Mbərom
kə̀ tahaslak atan coy. 15 Tə mbəsakak cəveɗ ɗiɗek
a, tə slarak way a tinen a ̀ kiɓe. A ̀ man ata kutok,
tə pərahan azar ana ̀ cəveɗ ana Balama, wan ana
Be'or. Ɗowan ata a nan sa ga sədœk cəveɗabay,
anga a ganmay ana ̀ dala. 16ƏnaMbərom kə̀ gafak
anan 'am anà ɗomaja'am anahan ata awan. Bina,
abay zungo nə a ja 'am bay, əna ana ̀ winen nə kà
jak anan 'am kawa ɗo zənzen awan. A gafan 'am
pə cəveɗ sə ɓəlɓəle anahan ata awan.‡

17Ɗo sə tətakan anan mungwalay ana ̀ ɗo ahay
ataya na ̀, tinen kawa kurok mə kuray aya ata
awan, tinen kawa matapasl maɗ sa ɓal anan veg-
ege, a ga iven itəbay ataya a re. Mbərom kə̀ lavak
atan anan zek ta man i ̀ iɗe zənzen a inde. 18Tinen
apan ti zlah awan kəray ta 'am kəriya awan, aday
tinen ti ga ananmer su way tə ubor si zek sə sapat
anan ɗo a sə gəzla nga həniniye tu ɗo sa san ɗiɗek
a Mbərom itəbay ataya awan. 19 Tə zlapan ana ̀ ɗo
ataya nə ti təmay atan a ̀ ɓile wa aɗəka, əna tinen
aya aday ɗukwen, ɓile sə sədœk aya awan, anga
awan a ka ̀ gak apak bahay cəna, iken ɓile ana
awan ata awan. 20 Kak ɗowan a kə̀ sənak Yesu
AlmasihuBahayamənukoaday ɗo sa tammənuko
re cəna, kə̀ təmak à ɓalay sə way sə daliyugo ahay
wa. Aday ka ̀ sak a ma pə way a lelibay ataya re,
aday way ataya ta sak a ga apan bahay asa na ̀, à
andav a inde na ̀, suwan anjahay anahan kwakwa
ata awan. 21Kak səmatananatana ̀, suwanabay ta ̂
san cəveɗ sə ɗiɗek ata bay, ta sa san anan aday sə
mbəsak anan 'am a Mbərom, ta sa ma pə anjahay

‡ 2:16 Ca pə Limle 22.2-35, 31.16.

məduwer ata nà, na. 22Waya sə təran anà ɗo ataya
a ɗakay anan 'am sə jike aya inde na ̀, tinen ɗiɗek
aya awan, ta wa: «Kəla a ma pə avəne anahan,
a pa anan asa.§» Ta wa: «Gadura sə banay anan
həniniye ata kà mak saa nahay a ̀ dəndəloɓ inde
maza awan.»

3
Bahay amənuko Yesu i may ahay

1 Car uno ahay, həna anan na ̀, ɗerewel uno mə
slala cew a sə vindek ikwen ayak. A ̀ ɗerewel uno
ataya cew a inde na ̀, na man ayak na ̀, anà 'am
aday kə sənen zle coy ataya awan, anga u no sə
pəɗek anan abayak nga a kwanay pə cəveɗ lele
awan. 2U no na ̀, bayiken pa 'am ana ɗomaja'am a
Mbərom cəncan aya kwakwa ataya aday. Bayiken
pa 'am a Yesu, ɗo sa tam ɗo, Bahay a mənuko,
ma jak ikwen ataya re. 'Am anahan ataya na ̀, sə
tətakak ikwen anan nə ɗo maslan anahan ahay.
3 Sənen anan way inde lele aday: Pə luvon a saa
ndav anan daliyugo ata na ̀, alay a i nay ahay, ɗo sa
ga way sə ubor si zek ahay ti nay ahay səmbasay
pikwen. 4Ti ja: «Yesu awa imay ahay. Hənawinen
ahaw? Bəbay a mənuko ahay tə məcak, ka ̀ mak
ahay bay. Way ahay pə daliyugo həna ɗukwen,
kawa sə kwakwa ataya hwiya re. Sə mbəɗa həna
nəmaw?» 5 Ti ja matanan, anga ta gak anan may
sə mbəɗek anan way inde kərtek a ̀ nga wa. Bina
kwakwa Mbərom a ndakay daliyugo nə ta 'am
anahan ma ja awan. A ndakay daliyugo pi zek
tə a'am, aday a ray yugo ɗukwen a ̀ a'am ata wa

§ 2:22 Ca pə Balndi 26.11.

re.* 6 À alay a Nuhu ɗukwen, ɗo sə daliyugo ahay
tə lizek tə a'am a kərtek ata re.† 7Mbərom a wa,
daliyugo a anan ta ngamburom a həna ata təke, ti
ga inde nə hus pə anà luvon a aday uko i lize atan
wa ata awan. I gan atan nga hus pə luvon anahan
saa ga sariya sə lize atan wa ɗo sə ɗəfan apan bay
ataya fok.

8Car uno ahay, way inde kərtek nə kə̂mbəɗəken
anan a ̀ nga wa bay: Pə Mbərom na ̀, atə luvon
kərtek tə ava dəbu (1,000) ɗukwen, tinen mende,
way kərtek awan. 9 Ɗo ahay inde sə bayak nə
Mbərom ka ̀ gak munok sa ga kawa anahan sa ja
ata awan. Əna aɗəka bay, matana bay jiga awan.
A ga ngatay nə anga kwanay. A nan nə ɗo ahay
tâ yam pə ines a tinen ahay, a nan ɗowan kwa
kərtek â saa lize bay. 10 Kə̀ dəzlek pə alay a cəna,
Bahay a mənuko Yesu na ̀, i may ahay acəkan. I
may ahay nə kawa ɗo sə akar, aday ɗowan i san
luvon a bay. À alay ata kutok, ɗo ahay ti sləne
abəbal awan bayak a a ̀ mburom, aday kərngay i
lize. Uko i vakananway sədalamburomahay fok:
mawuzlawazl ahay, kiya, pi zek tapaca təke. Aday
way sə dala dəlon ahay təway a azar aya fok ti lize
a wa re.

11Kakwayataya ti lizematanancukutokna ̀, lele
a ki njihen nə kəkəmaw? Gen nəway sa zlan à nga
ana ̀Mbərom awan, ɗəfen anan apan a ̀Mbərom pə
way ahay fok. 12 Ɗəfen anan iɗe anà luvon anà
Mbəromasaandavanandaliyugoataawan. Aday
ɗukwen, gen way a kwanay sa mba apan sa ga
ataya awan, anga aday luvon a a ̂ həɗəkey ahay

* 3:5 Ca pə Laataanooji 1.6-9. † 3:6 Ca pə Laataanooji 7.11.

bəse. Pə luvon ata na ̀, uko i vak anan way sə dala
mburom ahay, i ndav atan nə fok, aday way a sə
mburomataya ɗukwen ti vakwazeknə fok. Awan
a saambəsakkwakərtek ibay. 13ƏnaMbəroma jak
uko na ̀, bagəbagamburomwiya pi zek tə daliyugo
wiya ti sləray ahay, way ɗiɗek aya ti i njahay uda
sə coy.‡ Winen ata ɗukwen, way a mənuko sa ba
ata awan.

14 Anga nan kutok, car uno ahay, kak kwanay
apanki benwaya saa təra pa 'amata cəna, təkəren
anansaga səməgalawaya təɗe sagaataya təmivel
kərtek awan aday. Ata, luvon ata ka ̀ sak a dəzley
ahay na ̀, i njaɗ kwanay mənjəna ines ahay a ̀ zay
inde pa 'am a Mbərom awan. 15 Sənen anan aday,
BahayamənukoYesuka ̀ gakayakmunokna ̀, anga
ambəsakan alay a ana ̀ ɗo ahay sa tam. Pol, mərak
a mənuko a sə pəlay ata, kə̀ vindek ikwen anan
ayak 'am ata re. A vinde anan ɗukwen tə kəlire§ a
Mbəroma sə varan ata awan. 16 À ɗerewel anahan
ahay inde fok, kakwinenapan i vinde sa ja 'amata
cəna, a ja nə matanan. Way ahay inde a ̀ ɗerewel
anahan ahay nə ta da 'am sə sləne wanahan. Ɗo
ma san way a bay aday tə bayak nga pə Mbərom
nə cuwcew ataya, tə mbəɗa anan nə cara, aday tə
cəveɗ lele aya ite sabay, kawa ana tinen sa taa ga
anan 'am sə Deftere a Mbəromma ja azar aya ata
re. Kawa ana tinen sa ga matanan ata na ̀, tinen
apan ti ngəzahan ahay sariya aMbəromana ̀ nga a
tinen aya awan.

17Car uno ahay, kwanay na ̀, kə sənen anan way
ataya zle coy. Anga nan, na jak ikwen na wa:
‡ 3:13 CapəEsaaya65.17, 66.22. § 3:15 Kəlireaananna ̀,madan
bay, əna asan way ana Apasay aMbərom.

Gen anan nga i ̀ zek, bina ɗo a sə ɗəfan apan anà
Mbərom itəbay ataya tâ saa ra pikwen wa saray
sə slahay kwanay i ̀ ines inde bay, aday ata ki
mbəsiken anan cəveɗ a kwanay lele ata, kwanay
sə tavay uda njənjan ata awan. 18 Matanan bay,
pərihen anan azar ana ̀ Bahay a mənuko Yesu Al-
masihu, ɗo sa tam mənuko ata awan aɗəka, anga
aday â zəga anan sa gak ikwen sumor anahan,
aday ata ki zəgihen sa san anan zek anahan a
kutok.
Varuko anan mazlaɓ ɗukwen, həna, aday pa sə

viyviya awan. Amen!

